
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՄԻՋԱԶԳԱՅԻՆ ԳԻՏԱՏԵԽՆԻԿԱԿԱՆ ԿԵՆՏՐՈՆԻ ՄԻՋԵՎ

ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆՈՒՄ ՄԻՋԱԶԳԱՅԻՆ ԳԻՏԱՏԵԽՆԻԿԱԿԱՆ ԿԵՆՏՐՈՆԻ ՀԱՅԱՍՏԱՆՅԱՆ ՏԱՐԱԾԱՇՐՋԱՆԱՅԻՆ ԲԱԺԱՆՄՈՒՆՔԻ ՏԵՂԱԿԱՅՄԱՆ ՊԱՅՄԱՆՆԵՐԻ ՄԱՍԻՆ
Հայաստանի Հանրապետության կառավարությունը և Միջազգային գիտատեխնիկական կենտրոնը (այսուհետ` կողմեր), 
2015 թվականի դեկտեմբերի 9-ին Աստանա քաղաքում ստորագրված` «Միջազգային գիտատեխնիկական կենտրոնի գործունեությունը շարունակելու մասին» համաձայնագրի 3-րդ հոդվածի 4-րդ մասին համապատասխան,

նպատակ ունենալով ՀՀ գիտնականներին և ճարտարագետներին լայնորեն ընդգրկել Միջազգային գիտատեխնիկական կենտրոնի (այսուհետ` ՄԳՏԿ) գործունեության շրջանակներում իրականացվող նախագծերի մշակման և իրականացման գործում, 

պայմանավորվեցին Հայաստանի Հանրապետությունում ՄԳՏԿ հայաստանյան տարածաշրջանային բաժանմունքի (այսուհետ` ՄԳՏԿ ՀՏԲ) տեղակայման պայմանների և գործունեության ապահովման վերաբերյալ:
ՀՈԴՎԱԾ 1
ՄԳՏԿ ՀՏԲ կարգավիճակը և նպատակները

ՄԳՏԿ ՀՏԲ-ն միջկառավարական կազմակերպություն հանդիսացող ՄԳՏԿ-ի տարածաշրջանային բաժանմունքն է: ՄԳՏԿ ՀՏԲ-ն գործում է համաձայն «Միջազգային գիտատեխնիկական կենտրոնի գործունեությունը շարունակելու մասին» համաձայնագրի, ՄԳՏԿ կանոնադրության և սույն համաձայնագրի: ՄԳՏԿ ՀՏԲ-ն, համաձայն «Միջազգային գիտատեխնիկական կենտրոնի գործունեությունը շարունակելու մասին» համաձայնագրի դրույթների, իր անձեռնմխելիությամբ և արտոնություններով հավասարվում է դիվանագիտական առաքելության: ՄԳՏԿ ՀՏԲ-ն հանդիսանում է իրավաբանական անձ, որը, որպես սեփականություն, ունի առանձնացված գույք և իր պարտավորությունների համար պատասխանատու է այդ գույքով, կարող է իր անունից ձեռք բերել ու իրականացնել գույքային և անձնական ոչ գույքային իրավունքներ, կրել պարտականություններ, դատարանում հանդես գալ որպես հայցվոր կամ պատասխանող, ունի իր կնիքը, ինչպես նաև իր ընթացիկ և այլ բանկային հաշվեհամարները:
ՄԳՏԿ ՀՏԲ հիմնական նպատակները հետևյալն են.  
· ՄԳՏԿ փաստաթղթերի տարածման գործում աջակցության տրամադրում,
· նախագծերի հայտերի մշակման և իրականացման վերաբերյալ խորհրդատվության տրամադրում, 
· ՀՀ գիտնականների և ճարտարագետների մասնակցությամբ ներկայացված և ֆինանսավորված նախագծերի հաստատում և աջակցություն, 
· ՄԳՏԿ գործունեության հետ կապված դասընթացների, գիտական և տեխնոլոգիական սեմինարների և այլ միջոցառումների կազմակերպում և իրականացում,  
· նախագծեր իրականացնողներին սարքավորումների ձեռքբերման, ինչպես նաև ՄԳՏԿ կողմից ֆինանսավորված նախագծերի իրականացման նպատակով ՀՀ առաքվող սարքավորումների վերաբերյալ մաքսային փաստաթղթերի պատրաստման հարցում աջակցության տրամադրում, 
· ՄԳՏԿ պատվիրակությունների հետ հանդիպումների (այդ թվում՝ աուդիտ և ընթացիկ նախագծերի դիտանցում իրականացնող պատվիրակությունների) կազմակերպում և նրանց ուղեկցում: 
ՀՈԴՎԱԾ 2
ՄԳՏԿ ՀՏԲ ֆինանսական, նյութական և տեխնիկական աջակցությունը
2.1. ՄԳՏԿ ՀՏԲ ֆինանսական, նյութական և տեխնիկական ֆինանսավորումը
ՄԳՏԿ ՀՏԲ գործունեությանն աջակցում են երկու կողմերը:  

ՄԳՏԿ ՀՏԲ գործունեության համար հայաստանյան կողմի ծախսերը հատկացվում են յուրաքանչյուր տարվա ՀՀ պետական բյուջեի գիտությանը հատկացվող միջոցներից: Պետական բյուջեի հատկացումների մասով գնումները իրականացվում են ՀՀ օրենսդրության համաձայն:

ՄԳՏԿ ՀՏԲ գործունեության ապահովման համար անհրաժեշտ ծախսերի մի մասը, այդ թվում` գործուղումների, հաղորդակցման ծառայությունների (բացառելով հեռախոսի և ֆաքսի ամսեկան վճարները, որոնք նախատեսված են հայաստանյան կողմից տրամադրվող կոմունալ ծառայություններում), համակարգչային տեխնիկայի, ծրագրային փաթեթների, գրասենյակային պարագաների գնման և ՄԳՏԿ ՀՏԲ սարքավորումների պահպանման և վերանորոգման ծախսերը հոգում է ՄԳՏԿ-ն: 
2.2. Գրասենյակային տարածքը և նյութատեխնիկական աջակցությունը
Հայաստանյան կողմը ՄԳՏԿ ՀՏԲ-ին հատկացնում է կահավորված և հեռախոսներով ապահովված բարեկարգ տարածք: Հայաստանյան կողմն ապահովում է նաև ՄԳՏԿ ՀՏԲ աշխատասենյակների կոմունալ ծառայությունները և անվտանգությունը: ՄԳՏԿ ՀՏԲ տեղակայվում է Հայաստանի Հանրապետության գիտությունների ազգային ակադեմիայի նախագահության շենքում, ՀՀ, ք. Երևան, 0019, Մարշալ Բաղրամյան 24 հասցեում: 
ՄԳՏԿ իր միջոցներով իրականացնում է ներքին հարմարությունների բարեփոխումներ (որոնք չեն խախտում շենքի կառուցվածքային տարրերը), որոնք ՄԳՏԿ ղեկավարությունը անհրաժեշտ է համարում ՄԳՏԿ ՀՏԲ գործունեության համար: 
Հատկացված տարածքի ընդհանուր ծավալը 50,0 քմ է, որտեղ կան ՄԳՏԿ ՀՏԲ աշխատակազմի առնվազն երեք աշխատատեղեր, ինչպես նաև այցելուներ ընդունելու և համակարգիչներ ու բազմացնող սարքեր օգտագործելու հնարավորություններ: 
ՀՀ գիտությունների ազգային ակադեմիան, հայաստանյան կողմի անունից, ապահովում է ՄԳՏԿ ՀՏԲ տարածքի անվտանգության ծառայությունը` շենքի (որտեղ ՄԳՏԿ ՀՏԲ տեղակայված է) անվտանգության ընթացակարգին համապատասխան: ՄԳՏԿ ՀՏԲ ղեկավարը և աշխատակազմի՝ նրա կողմից լիազորված ներկայացուցիչներն իրավունք ունեն ՄԳՏԿ ՀՏԲ աշխատասենյակներում այցելուներ ընդունելու` համաձայն ՄԳՏԿ ՀՏԲ ղեկավարի և ՀՀ գիտությունների ազգային ակադեմիայի ղեկավարության կողմից մշակված ընթացակարգի: ՄԳՏԿ ՀՏԲ ղեկավարը պատասխանատու է այցելուների` շենքում (որտեղ տեղակայված է ՄԳՏԿ ՀՏԲ) գտնվելու համար: 
2.3. ՄԳՏԿ ՀՏԲ ֆինանսական, նյութական և տեխնիկական տրանսպորտային ծառայությունները
Անհրաժեշտություն առաջանալու դեպքում ՄԳՏԿ գնում է ավտոմեքենա ՄԳՏԿ ՀՏԲ համար և հոգում է մեքենայի գրանցման և ապահովագրման հետ կապված ծախսերը: 
Հայաստանյան կողմը (սույն համաձայնագրի 2.1 կետում նշված ֆինանսական հատկացումներից) իր միջոցներով ապահովում է վարորդին և փոխադրամիջոցի շահագործումը, այդ թվում` վերանորոգումն ու պահպանումը: 
2.4. Տարածքի, սարքավորումների, փոխադրամիջոցի և կահույքի օգտագործման վերահսկողությունը
ՄԳՏԿ ՀՏԲ ղեկավարը կամ նրա կողմից նշանակված անձն իրականացնում է ՄԳՏԿ ՀՏԲ կողմից գնված կամ համաձայն սույն համաձայնագրի ՄԳՏԿ ՀՏԲ տրամադրված տարածքի, սարքավորումների, փոխադրամիջոցի և կահույքի օգտագործման վերահսկողությունը: 
2.5. Սարքավորումների շահագործումը, սպասարկումը և վերանորոգումը 
ՀՀ գիտությունների ազգային ակադեմիան, հայաստանյան կողմի անունից, ՄԳՏԿ ՀՏԲ աշխատակազմի համար ապահովում է բարեկարգ աշխատանքային միջավայր: 
ՄԳՏԿ ՀՏԲ աշխատակիցների մեղքով ՄԳՏԿ ՀՏԲ գրասենյակին հասցված վնասի վերանորոգման ծախսերը փոխհատուցում է ՄԳՏԿ: 
ՄԳՏԿ ՀՏԲ աշխատակիցների մեղքով վնասված սարքավորումների վերանորոգման ծախսերը փոխհատուցում է ՄԳՏԿ: 
ՄԳՏԿ ՀՏԲ գրասենյակներին, սարքավորումներին և փոխադրամիջոցին երրորդ կողմից հասցված վնասի պատասխանատվությունը սահմանվում է համաձայն ՀՀ գործող օրենսդրության: 
2.6. ՄԳՏԿ ՀՏԲ ֆինանսական, նյութական և տեխնիկական ապահովագրությունը և կորուստների փոխհատուցումը 

ՀՀ գիտությունների ազգային ակադեմիայի կողմից ՄԳՏԿ ՀՏԲ տրամադրված գրասենյակային տարածքի և սարքավորումների ապահովագրումն իրականացվում է հայաստանյան կողմից հատկացված ֆինանսական միջոցներից` համաձայն սույն համաձայնագրի 2.1 կետի: 
ՄԳՏԿ ՀՏԲ կողմից գնված սարքավորումները ապահովագրվում են ՄԳՏԿ միջոցներով: 
ՀՈԴՎԱԾ 3

ՄԳՏԿ ՀՏԲ աշխատակազմը
3.1. Աշխատակազմի վարձատրությունը
Հայաստանի Հանրապետության կրթության և գիտության նախարարությունը, Հայաստանի Հանրապետության անունից, սույն համաձայնագրի հոդված 2-ի 2.1. կետի համաձայն հայաստանյան կողմից հատկացվող ֆինանսական միջոցներով իրականացնում է ՀՀ քաղաքացիներ հանդիսացող ՄԳՏԿ ՀՏԲ աշխատակազմի աշխատանքի վարձատրությունը: ՄԳՏԿ ՀՏԲ աշխատակազմի ՀՀ քաղաքացիներ հանդիսացողների աշխատանքի վարձատրության ժամկետներն ու պայմանները որոշվում են համաձայն ՀՀ օրենսդրության` նախատեսելով աշխատանքի բարդության դիմաց հավելավճարի հնարավորություն: 
3.2. Աշխատակազմի նշանակումը 
ՄԳՏԿ գործադիր տնօրենը, ՄԳՏԿ գլխավոր գրասենյակի միջոցով, աշխատակազմի ցանկացած անդամի կարող է հանձնարարել աշխատել ՄԳՏԿ ՀՏԲ-ում:  

Հայաստանյան կողմը, ՀՀ կրթության և գիտության նախարարության միջոցով, ՀՀ կրթության և գիտության նախարարության գիտության պետական կոմիտեի և ՀՀ գիտությունների ազգային ակադեմիայի համատեղ առաջարկության հիման վրա, ՄԳՏԿ ՀՏԲ հաստիքներում նշանակումներ կատարելու համար ներկայացնում է ՀՀ քաղաքացիներին ՄԳՏԿ գործադիր տնօրենին: Նշանակումներն ուժի մեջ են մտնում ՄԳՏԿ գործադիր տնօրենի կողմից հաստատվելուց հետո: 
ՀՀ քաղաքացի հանդիսացող աշխատակիցների աշխատանքային գործունեության հետ կապված հարցերը որոշվում են ՀՀ օրենսդրության համաձայն: 
3.3. Գործունեության ղեկավարումը և կարգավորումը 
ՄԳՏԿ գործադիր տնօրենը կամ նրա կողմից նշանակված անձը ղեկավարում է ՄԳՏԿ ՀՏԲ աշխատակազմը: 
ՄԳՏԿ ՀՏԲ-ի՝ ՀՀ քաղաքացի հանդիսացող աշխատակազմը ղեկավարվում է ՄԳՏԿ կարգերով, կանոններով, ինչպես նաև ՀՀ օրենսդրությամբ:  

Վեճերի կարգավորումը

Սույն համաձայնագրի դրույթների մեկնաբանման և կիրառման հետ կապված տարաձայնությունները լուծվում են կողմերի միջև բանակցությունների և խորհրդակցությունների միջոցով:

Ուժի մեջ մտնելը, գործունեության ժամկետը, փոփոխությունները և լրացումները
Սույն համաձայնագիրն ուժի մեջ է մտնում հայաստանյան կողմի՝ սույն համաձայնագիրն ուժի մեջ մտնելու համար անհրաժեշտ ներպետական ընթացակարգերն ավարտելու մասին դիվանագիտական ուղիներով գրավոր ծանուցումը ՄԳՏԿ կողմից ստանալու օրվանից:  

Սույն համաձայնագիրը գործում է «Միջազգային գիտատեխնիկական կենտրոնի գործունեության շարունակման մասին» համաձայնագրի գործունեության ամբողջ ժամանակահատվածի կամ դրան հաջորդող համաձայնագրի ուժի մեջ լինելու ընթացքում: Սույն համաձայնագիրը կդադարի գործել ՄԳՏԿ Կառավարիչների խորհրդի որոշմամբ ՄԳՏԿ ՀՏԲ փակվելու, կամ Հայաստանի Հանրապետության՝ «ՄԳՏԿ գործունեությունը շարունակելու մասին» համաձայնագրից, կամ դրան հաջորդող այլ համաձայնագրից դուրս գալու դեպքերում: 
Սույն համաձայնագրում փոփոխություններ և լրացումներ կարող են կատարվել կողմերից յուրաքանչյուրի նախաձեռնությամբ և երկու կողմերի գրավոր համաձայնության առկայության դեպքում: Այդ փոփոխությունները և լրացումները կկազմվեն առանձին արձանագրությունների տեսքով` որոնք կհանդիսանան սույն Համաձայնագրի անբաժանելի մաս և ուժի մեջ կմտնեն սույն հոդվածի 1-ին մասում նախատեսված կարգով:
Սույն համաձայնագիրն ուժի մեջ մտնելուց հետո, այն կփոխարինի ՀՀ կառավարության և ՄԳՏԿ միջև 1998 թվականի հունիսի 15-ին կնքված «Հայաստանի Հանրապետությունում միջազգային գիտատեխնիկական կենտրոնի հայկական տարածաշրջանային բաժանմունքի տեղակայման պայմանների մասին» համաձայնագրին: 
Համաձայնագիրը ստորագրված է երկուական հավասարազոր բնօրինակից` հայերեն և անգլերեն լեզուներով: Հայերեն և անգլերեն լեզուներով տեքստերի միջև հակասություն լինելու դեպքում նախապատվությունը տրվում է սույն համաձայնագրի անգլերեն լեզվով տեքստին:  

Հայաստանի Հանրապետության կառավարության    կողմից
Վայրը և ամսաթիվը 
Միջազգային գիտատեխնիկական կենտրոնի կողմից
Դեյվիդ Կլիվ 

ՄԳՏԿ գործադիր տնօրեն
Վայրը և ամսաթիվը

